Габдрахманова Гөлсәрия Фаил кызы,
Татарстан Республикасы Балтач муниципаль районы Түбән Кенә балалар бакчасы тәрбиячесе
Кечкенәләр төркемендә сөйләм үстерү буенча белем бирү эшчәнлеге
Тема: Әбием, бабаем – минем иң якыннарым.
Максат: Балаларны әби-бабайларга карата игътибарлы, ядәмчел булырга өйрәтү.
Белем бирү бурычы: Әби, бабайларның гаиләдә тоткан урынын аңлату, аларга ягымлы итеп әбием (дәү әнием), бабаем (дәү әтием) дип эндәшергә өйрәтү.
Үстерү бурычы: Бәйләнешле сөйләм телләрен, фикерләүләрен үстерү. Сүз байлыгын дәү әнием, дәү әтием сүзләре хисабына арттыру.
Тәрбия бурычы: Әби-бабайларны олылау, аларны ярату хисләрен тәрбияләү.
[bookmark: _GoBack]Җиһазлау: Слайдлар, рәсемнәр, “Дәү әнием” җыры язылган диск.
Эшчәнлек барышы:
Балаларга “Дәү әнием” җыры тыңлатыла. Ә. Бикчәнтәева сүзләре, Ф. Әхмәтшин көе
Әниемнең әнисе
Әбием була минем,
Әби генә түгел әле
Ул минем дәү әнием.
Ак ефәктәй чәчләрен
Ул тарап куя үреп.
Чисталыкка өйрәнәм
Мин дә аңардан күреп.
Тәрбияче: Балалар, кем турында җыр тыңладыгыз?
Балалар: Әби турында.
Тәрбияче: Әби сүзен тагын ничек әйтәбез?
Балалар: Дәү әнием дип.
Тәрбияче: Ә ни өчен без әбиләрне дәү әнием дип йөртәбез?
Балалар: Ул бит әнинең әнисе.
Тәрбияче: Балалар, ә бабайны икенче төрле ничек әйтергә була?
Балалар: Дәү әтием дип.
Балалар дәү әнием, дәү әтием сүзләрен кабатлыйлар.
Тәрбияче: Балалар, дәү әни, дәү әти-бик хөрмәтле кешеләр. Алар гаиләдә иң олы кешеләр. Алар сезнең әти-әниләрегезне үстергән, тәрбия биргән. Алар сезне –оныкларын бик яраталар. Ә сез аларны ни өчен яратасыз?
Балалар:
- Дәү әни безгә тәмле ашлар пешерә.
- Бияләйләр, оекбашлар бәйли.
- Дәү әти миңа китаплар укый, рәсемнәр күрсәтә.
- Дәү әти белән без урамда уйныйбыз.
Тәрбияче: Менә, балалар, сезнең турыда әби-бабайларыбыз ничек кайгырта. Шуңа күрә без аларны бик яратабыз. Әби-бабайлар – өлкән кешеләр. Аларга һәрвакыт игътибарлы булырга, булышырга, ярдәм итәргә, алар турында кайгыртырга кирәк.
Тәрбияче: Әйдәгез, “Тылсымлы сүзләр” уенын уйнап алыйк әле. Әби-бабайларыгызга нинди матур, ягымлы сүзләр белән эндәшеп була икән?
(бала кулында туп, ул ягымлы сүз әйтә, аннары тупны икенче балага бирә. Әйтелергә мөмкин сүзләр: әбием-матурым, алтыным, алмам, җимешем) Тәрбияче балаларга слайдлар күрсәтә, андагы рәсемнәр нигезендә әңгәмә үткәрә.
Әңгәмә өчен рәсемнәр:
1. Әби күзлеген эзли. Малай табып китерә.
2. Әбисе өстәл әзерли. Кыз бала аңа булыша. (Тәлинкә, кашыклар куя)
3. Бабай койма ясый, малай кадаклар биреп тора.
Тәрбияче: Әби-бабайларга тагын ничек итеп булышырга була? (Балалар җавабы). Балалар, безнең эшчәнлегебез тәмам. Сез бик актив булдыгыз. Сезгә эшчәнлек ошадымы?
